ՏԵՂԵԿԱՆՔ
«ԵՎՐԱՍԻԱԿԱՆ ՏՆՏԵՍԱԿԱՆ ՄԻՈՒԹՅԱՆ ԵՎ ԻՐ ԱՆԴԱՄ ՊԵՏՈՒԹՅՈՒՆՆԵՐԻ՝ ՄԻ ԿՈՂՄԻՑ, ԵՎ ՍԵՐԲԻԱՅԻ ՀԱՆՐԱՊԵՏՈՒԹՅԱՆ՝ ՄՅՈՒՍ ԿՈՂՄԻՑ, ՄԻՋԵՎ ԱԶԱՏ ԱՌԵՎՏՐԻ ՄԱՍԻՆ» ՀԱՄԱՁԱՅՆԱԳՐԻ ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ ՎԵՐԱԲԵՐՅԱԼ
[bookmark: _GoBack]«Եվրասիական տնտեսական միության և իր անդամ պետությունների՝ մի կողմից, և Սերբիայի Հանրապետության՝ մյուս կողմից, միջև ազատ առևտրի մասին» համաձայնագիրը (այսուհետ՝ Համաձայնագիր) ստորագրվել է 2019 թվականի հոկտեմբերի 25-ին Մոսկվայում։ Վերոհիշյալ Համաձայնագրի շուրջ բանակցություններն անցկացվել են Եվրասիական տնտեսական բարձրագույն խորհրդի 2016 թվականի մայիսի 31-ի «Եվրասիական տնտեսական միության և իր անդամ պետությունների Սերբիայի Հանրապետության հետ առևտրային ռեժիմի մոտարկման վերաբերյալ բանակցություններ սկսելու մասին» №6 որոշման հիման վրա: 
Հաշվի առնելով, որ Սերբիայի Հանրապետության հետ ԵԱՏՄ երեք երկրների՝ Ռուսաստանի Դաշնության, Բելառուսի Հանրապետության, Ղազախստանի Հանրապետության կողմից արդեն իսկ կնքված են երկկողմանի ազատ առևտրի համաձայնագրեր, «Եվրասիական տնտեսական միության և իր անդամ պետությունների՝ մի կողմից, և Սերբիայի Հանրապետության միջև՝ մյուս կողմից, ազատ առևտրի մասին» Համաձայնագրի (այսուհետ՝ Համաձայնագիր) կնքման հիմնական նպատակն է Հայաստանի Հանրապետության և Ղրղզստանի Հանրապետության համար նոր առևտրային հնարավորությունների ստեղծումը, որոնք մինչ այժմ հիմնականում հանդիսացել են սերբական ապրանքներ ներմուծողներ և նրանց արտահանման հնարավորությունները էականորեն սահմանափակ են եղել: Նշված համաձայնագրի կնքման արդյունքում կընդլայնվի համաձայնագրերի կողմ հանդիսացող երկրների շուկաների արտոնյալ պայմաններով հասանելիությունը:
Համաձայնագիրը պարունակում է ժամանակակից կանոնակարգող պարտավորությունների գործիքակազմ, որը ուղղված է առևտրային գործընթացների իրականացման  կայունության, կանխատեսելիության և թափանցիկության ապահովմանը: 
Համաձայնագրի հիմնական  խնդիրներն են՝
· պահպանել նախկինում գոյություն ունեցող շուկայի բաց լինելու աստիճանի հարաբերակցությունը՝ ի օգուտ ԵԱՏՄ արտադրողների պաշտպանվածության  ավելի բարձր աստիճանի;
· ապահովել սերբական շուկա մուտք գործելու մասով սակագնային պարտավորությունների պայմանների չվատթարացումը՝ Սերբիայի հետ ԵԱՏՄ անդամ պետությունների արդեն իսկ գործող ազատ առևտրի համաձայնագրերի համար;
· Հայաստանի Հանրապետության և Ղրղզստանի Հանրապետության համար ստեղծել հավասար արտահանման հնարավորություններ մյուս անդամ պետությունների հետ համատեղ:
ԵԱՏՄ շուկա մուտքի բարելավման նպատակով սերբական կողմին որոշակի զիջումներ տրամադրելու հաշվին ստեղծվել են արտահանման լրացուցիչ հնարավորություններ ԵԱՏՄ բոլոր անդամ պետությունների համար:
Համաձայնագրի շուրջ վարվող բանակցությունների ընթացքում արդիականացվել է ազատ առևտրի համաձայնագրի կանոնակարգող մասը՝ ապահովելով առևտրային համաձայնագրերի կնքման ժամանակակից միտումներն ու փորձը, ներառյալ ԵԱՏՄ փորձը առևտրային ռեժիմի միասնականացման բնագավառում՝ միաժամանակ խուսափելով ԵԱՏՄ անդամ պետությունների համար զգայուն հարցերի նկատմամբ Համաձայնագրի մասով կանոնակարգող պարտավորությունների էական ավելացումից:
Սակագնային պարտավորությունների մասով Սերբիայի Հանրապետությունը ԵԱՏՄ անդամ պետություններին տրամադրում է շուկայի համակցված մուտքի ռեժիմ, հանումների ցանկեր, որոնք անհատական են ԵԱՏՄ յուրաքանչյուր անդամ պետության համար՝ գործող երկկողմ համաձայնագրերի համեմատ մուտքի պայմանների չվատթարացումը ապահովելու նպատակով:
Հայաստանի Հանրապետության արտադրողները ստացել են սերբական շուկայի մուտքի որակյալ պայմաններ, ինչպես և մյուս ԵԱՏՄ անդամ պետությունները:
Եվրասիական տնտեսական միության կողմից  Սերբիային տրամադրվում է շուկայի մուտքի միասնական ռեժիմ:
Ինչ վերաբերում է համաձայնեցված զիջումներին, ապա կաթնամթերքի մասով ԵԱՏՄ անդամ պետությունները Սերբիային տրամադրում են պինդ և կիսապինդ պանրի որոշ տեսակների առանց մաքսատուրքի կիրառմամբ 400 տոննայի չափով քվոտա, իսկ այծի և ոչխարի կաթից պատրաստված պանրի համար անմաքս մուտքի ապահովում: 
Սերբիան ԵԱՏՄ անդամ պետություններին տրամադրում է անմաքս և առանց քվոտա որոշ տեսակի պինդ և կիսապինդ պանիրների համար մատակարարումներ:
 Հայաստանի Հանրապետության, Ղազախստանի Հանրապետության և Ղրղզստանի Հանրապետության համար անմաքս սակագնային քվոտա հալած պանիրների նկատմամբ տարեկան 100 տոննա ծավալով:
Ալկոհոլային արտադրանքի մասով՝ ԵԱՏՄ անդամ պետությունների կողմից Սերբիային տրամադրվում է 2208 20 290 0 և 2208 20 890 0 ԵԱՏՄ ԱՏԳ ԱԱ ծածկագրերով դասվող բրենդիի նկատմամբ անմաքս սակագնային քվոտա, տարեկան 35 հազար լիտր մաքուր սպիրտի հաշվարկով:
Սերբիայի կողմից ԵԱՏՄ անդամ պետություններին տրամադրվում է 2208 20 29 և 2208 20 89 ԵԱՏՄ ԱՏԳ ԱԱ ծածկագրերով դասվող բրենդիի նկատմամբ անմաքս սակագնային քվոտա, տարեկան 50 հազար լիտր մաքուր սպիրտի հաշվարկով: 
Ծխախոտի արտադրանքի մասով՝ ԵԱՏՄ անդամ պետությունների կողմից Սերբիային տրամադրվում է ծխախոտի համար անմաքս սակագնային քվոտա տարեկան մինչև  2 մլրդ հատ ծավալով:
Սերբիայի կողմից Հայաստանի Հանրապետությունից, Բելառուսի Հանրապետությունից, Ղազախստանի Հանրապետությունից, և Ղրղզստանի Հանրապետությունից ծագող թութուն պարունակող ծխախոտի նկատմամբ տրամադրվում է սակագնային քվոտա տարեկան 2 մլրդ հատ ծավալով:
Լրացուցիչ ազատականացման մասով՝ Ապրանքների առևտրի կանոնների և համապատասխան կանոնակարգող պարտավորությունների առումով ազատ առևտրի նոր համաձայնագիրը շատ հարցերում հիմնվում է երկկողմ համաձայնագրերի վրա, որոնք կնքվել են Բելառուսի Հանրապետության, Ղազախստանի Հանրապետության և Ռուսաստանի Դաշնության ու Սերբիայի Հանրապետության միջև 2010-2011 թվականներին «եռյակի» մաքսային միության ձևավորման փուլում:
Համաձայնագիրը ներառում է հետևյալ հիմնական կանոնակարգող պարտավորությունները.
· առավել բարենպաստ ռեժիմի պահպանում ապրանքների առևտրի նկատմամբ՝ ՍԱԳՀ I հոդվածի իմաստով;
· մաքսային վճարների սահմանափակում՝ մատուցվող ծառայությունների մոտավոր արժեքով;
· ՍԱԳՀ XI և XIII հոդվածներին համապատասխան կողմերի իրավունք կիրառել սահմանափակումներ և արգելքներ;
· դրույթներ՝ ուղղված կողմերի համագործակցության զարգացմանը և տեխնիկական կանոնակարգման, ինչպես նաև սանիտարական, անասնաբուժական և բուսասանիտարական միջոցների կիրառման ոլորտում առևտրում առաջացող խոչընդոտների նվազեցմանը;
· մտավոր սեփականության օբյեկտների իրավունքի պաշտպանության տրամադրում և պահպանության ապահովում; 
· ներքին շուկայի պաշտպանության միջոցների կիրառման իրավունք՝ տեղական արտադրողի շահերի պաշտպանության նպատակով:
Հետազոտությունների անցկացման և հատուկ պաշտպանիչ, հակագնագցման և փոխհատուցման միջոցների կիրառման ոլորտում կողմերի համար սահմանված ԱՀԿ համընդհանուր ստանդարտին հետևելու պարտավորությունների հետ մեկտեղ Սերբիայի համար Համաձայնագրով նախատեսված են պարտավորություններ հետազոտություններ անցկացնելու և առևտրային պաշտպանության միջոցներ կիրառելու ժամանակ անդամ պետություններին առանձին դիտարկելու ուղղությամբ, ինչը թույլ կտա բացառել նշված միջոցների կիրառման չհիմնավորված տարածումը ամբողջ Եվրասիական տնտեսական միության վրա:
Համաձայնագիրը նախատեսում է նաև երկկողմ պաշտպանիչ միջոցների մեխանիզմի կիրառում, որը թույլ է տալիս արագ արձագանքել առևտրի ազատականացման արդյունքում շուկայում տեղի ունեցող փոփոխություններին: 
Համաձայնագիրը ներառում է ապրանքների ծագման որոշման կանոններ՝ արտոնյալ առևտրային ռեժիմի կիրառման համար, ինչպես նաև դրույթներ մաքսային մարմինների համագործակցության և առևտրի վարչարարության բնագավառներում: 
Համաձայնագիրը նախատեսում է մաքսային մարմինների հետ արտաքին տնտեսական գործունեության մասնակիցների փոխազդեցության ավելի կանխատեսելի կարգ, ինչպես նաև պարունակում է Կողմերի իրավասու մարմինների միջև վարչական համագործակցության ընդլայնված գործիքակազմ՝ ուղղված օպերատիվ փոխգործակցությանը վիճահարույց հարցերի քննարկման ժամանակ, ինչպես նաև Համաձայնագրի շրջանակներում սակագնային արտոնությունների ստացման համար հնարավոր չարաշահումների կանխարգելմանը:
Համաձայնագիրը նախատեսում է ապրանքների ծագման սերտիֆիկացման էլեկտրոնային համակարգի ներդրման հնարավորություն, որը ենթադրում է ապրանքի մաքսային հայտարարագրման ժամանակ ապրանքի՝ թղթի վրա ծագման վկայագրեր տրամադրելու անհրաժեշտությունից հրաժարումը:
Համաձայնագրով նախատեսված մեխանիզմը հնարավորություն է ստեղծում խորհրդակցությունների միջոցով վեճերի կարգավորման, ինչպես նաև վեճերի փոխանցման համար: 
Ելնելով վերոգրյալից` Էկոնոմիկայի նախարարությունը նպատակահարմար է գտնում Համաձայնագրի վավերացումը  Հայաստանի Հանրապետության կողմից:

